ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻ ՇԱՐՔ ՈՐՈՇՈՒՄՆԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Անհրաժեշտությունը։ Նախագծի ընդունումը պայմանավորված է Հայաստանի Հանրապետության կառավարության 2019 թվականի մարտի 26-ի «Կորոնավիրուսի տնտեսական հետևանքների չեզոքացման երկրորդ միջոցառումը հաստատելու մասին» N 356-Լ որոշմամբ (այսուհետ՝ Որոշում) տրամադրվող աջակցությունից օգտվողների շրջանակի ընդլայնման և գյուղատնտեսության առանձին ոլորտներին տարբերակված աջակցություն ցուցաբերելու անհրաժեշտությամբ։ 
  Ընթացիկ իրավիճակը և խնդիրները։  Որոշման 3-րդ կետով սահմանված է, որ տնտեսավարող է համարվում ՀՀ տարածքում գյուղատնտեսության ոլորտում գործունեություն իրականացնող ֆիզիկական կամ իրավաբանական անձը, անհատ ձեռնարկատերը, որն  ունի բարվոք վարկային և հարկային պատմություն, այսինքն՝ վարկի համար դիմելու պահին նախորդող 12 ամիսների ընթացքում չպետք է ունենա գումարային 30 օր և ավելի ժամկետով ժամկետանց վարկային պարտավորություններ և դիմումի ներկայացման օրվան նախորդող 365 օրերի ընթացքում չկատարված հարկային պարտավորությունները գանձելու վերաբերյալ վարչական վարույթ հարուցված չէ կամ 2019 թվականի դեկտեմբերի 31-ի դրությամբ չի ունեցել ժամկետանց հարկային պարտավորություն: Վերոգրյալ պահանջների համադրված վերլուծությունից պարզ է դառնում, որ 365 օրվանից  պակաս գործունեություն իրականացրած   անհատ ձեռնարկատերը և իրավաբանական  անձը Որոշմամբ հաստատված միջոցառման իմաստով տնտեսավարող չի կարող հանդիսանալ: Վերոնշյալ դրույթը խոչընդոտում և նեղացնում է պետության կողմից տրամադրվող աջակցությունից օգտվող  տնտեսավարողների շրջանակը։
Միաժամանակ գյուղատնտեսության ոլորտում իրականացվող պետական օժանդակության ծրագրերի շրջանակներում տնտեսավարողների մոտ հիմնականում խնդիրներ են առաջանում՝ կապված վարկի գրավի, լիզինգի կանխավճարի, ինչպես նաև վարկերի առավելագույն գումարի անբավարարության հետ։
        Տվյալ բնագավառում իրականացվող քաղաքականությունը։ Հանրապետության գյուղատնտեսության ոլորտում իրականացվող քաղաքականությունը նպատակաուղղված է ոլորտի զարգացմանն ուղղված պետական աջակցության ծրագրերի իրականացմանը: Հայաստանի Հանրապետությունում արտակարգ դրությամբ պայմանավորված, կորոնավիրուսի տնտեսական հետևանքների չեզոքացման երկրորդ միջոցառմամբ սահմանվում է գյուղատնտեսության ոլորտում վարկերի տոկոսադրույքների սուբսիդավորմամբ իրականացվող պետական աջակցության ծրագրերով սահմանված սուբսիդավորման չափաքանակների փոփոխություն և համաֆինանսավորման օժանդակության ձևերի կիրառում։ 
        Կարգավորման նպատակը և բնույթը։ Սույն նախագծով առաջարկվում է Ծրագրում կատարել փոփոխություններ, ինչը հնարավորություն կտա Կորոնավիրուսի տնտեսական հետևանքների չեզոքացման երկրորդ միջոցառմամբ տրամադրվող աջակցությունից օգտվել առավել մեծ թվով շահառուների, այդ թվում՝ 
· այն  իրավաբանական անձանց, (բացառությամբ՝ մինչև 365 օրվա գրանցում ունեցող գյուղատնտեսական կոոպերատիվների), որոնք ունեցել են բարվոք հարկային պատմություն, այսինքն` դիմումի ներկայացման օրվան նախորդող 365 օրերի ընթացքում չկատարված հարկային պարտավորությունները գանձելու վերաբերյալ վարչական վարույթ հարուցված չէ, կամ 2019 թվականի դեկտեմբերի 31-ի դրությամբ չի ունեցել ժամկետանց հարկային պարտավորություն, 
· այն ֆիզիկական անձանց, ովքեր հողի հարկի կամ գույքահարկի գծով ունեն ժամկետանց պարտավորություններ (հաշվի առնելով, որ գյուղացիական տնտեսությունները հիմնականում ունեն հողի կամ գույքահարկի գծով ժամկետանց պարտավորություններ)։
	Նախագծով վարկի համար դիմելու պահին նախորդող 12 ամիսների ընթացքում գումարային 30 օր և ավելի ժամկետով ժամկետանց վարկային պարտավորություններ չունենալու պահանջը հանվել է, հաշվի առնելով, որ վարկի տրամադրման համար ֆինանսական կառույցները առաջնորդվում են իրենց ներքին կանոնակարգերով։
	Սույն նախագծով առաջարկվում է նաև համաֆինանսավորել գյուղատնտեսական տեխնիկայի և ագրոպարենային ոլորտի սարքավորումների Ծրագրերով սահմանված 10 % կանխավճարը, բայց ոչ ավելի քան 10 մլն դրամը, ինչպես նաև տավարաբուծության, ոչխարաբուծության և այծաբուծության զարգացման համար ֆիզիկական անձանց տրամադրվող վարկերի դեպքում կիրառել համաֆինանսավորում՝ 30 %-ի չափով։ 
	Վերոնշյալ ուղղությունների զարգացման, ինչպես նաև այգեհիմնման նպատակով տրամադրվող վարկերի համար ավելացվել է վարկերի առավելագույն շեմը՝ 3-50 մլն գումարի սահմաններում, իսկ ավադական այգու հիմնման համար ավելացվել է նաև վարկերի մարման (մինչև 7 տարի) և արտոնյալ (մինչև 4 տարի) ժամկետները։
Նախագծի մշակման գործընթացում ներգրավված ինստիտուտները և անձինք։ Սույն նախագիծը մշակվել է Հայաստանի Հանրապետության էկոնոմիկայի նախարարության կողմից: 
        Ակնկալվող արդյունքը։ Կորոնավիրուսի տնտեսական հետևանքների չեզոքացման երկրորդ միջոցառման և դրա շրջանակում տրամադրվող օժանդակության գործիքների կիրառման կարգում կատարվելիք փոփոխություններն ու լրացումը կնպաստի՝ վերջինիս նկատմամբ պահանջարկի ավելացմանը, գյուղատնտեսությունում տնտեսավարողների մասնակցության և գյուղատնտեսական կոոպերացիայի խթանմանը, մինչև տարեվերջ գյուղատնտեսությունում ներդրումների ծավալների ավելացմանը:

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻ ՇԱՐՔ ՈՐՈՇՈՒՄՆԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

	«Հայաստանի Հանրապետության կառավարության մի շարք որոշումներում փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ անհրաժեշտ ֆինանսական միջոցները նախատեսվում է հատկացնել «Հայաստանի Հանրապետության արտակարգ դրություն հայտարարելու մասին» Հայաստանի Հանրապետության 2020 թվականի մարտի 16-ի  N 298-Ն որոշման ընդունմամբ պայմանավորված տրամադրվելիք գումարներից։

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻ ՇԱՐՔ ՈՐՈՇՈՒՄՆԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ  ՆԱԽԱԳԾԻ ԸՆԴՈՒՆՄԱՆ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

